
Guiꞌch yaloj guxhaal San Pabl
loj Timoteo

Rugajpdioz Pab Timoteo
1Naj Pab, najn tijb xiapóstol Jesucrist por xguial-

rniabeeDios bén rüjnperdondux tol ree nëpor Je-
sucrist bén rayagbee ree guiꞌt stijb. 2Cucan guiꞌch
guie par lüj Timoteo, din par naj lüj na ̱j ziꞌcgajc da
xiꞌnan guial tiblojzi raliduladx Jesucrist. Dux Dad
ree Dios në Dad Jesucrist güünleꞌ lüj, yayaman lüj
yabeꞌcdxe tëëman luxdool.

Rëb Pab loj Timoteo xcwent ree bén rusquiee
3Ziꞌc rnin lojl chi briin zaꞌnnizMacedonia, guial

yayaꞌnl guiedx Éfeso din nabeel tioꞌp choon ree
bejn ni chitëë rulüü reeman bejn ree ni ad najt
diidxli. 4Adchililadx reemanni rbëëguijc reebejn,
ad guidxgaꞌ tëë reeman ban za reeman, o chu rajc
reeman xbengol gulal reeman, din ad ni guint ree
gagnë laa reeman par gusnuu chililadx reeman
xtiidx Dios.

5Canabeen lüj din güün reeman zian din guigu-
ien guial diidxli rën lasaꞌ reeman, achet naladx
reeman din guiguien tëë guial guidib luxdoo ree-
man rliladx reeman xtiidx Dios. 6Din yuꞌ reeman
ad rüjntri zian guial ganax ree ni ren ni ad rüjnt
ree sirv rü reeman. 7 Rën reeman gulüü reeman
bejn ree xhienaag na ̱j xley Dios, abiꞌ niꞌqui laa
reemanad ragbeet xhie rën guiëbni rniee reeman

niꞌquid rigniaꞌt reeman ni naladx reeman na ̱j za-
gdxe culüü reeman bejn ree.

8Dunuj ree rayagbee guial zagdxe na̱j ley guin
par bén rigniaꞌ xhie sirv rüjnan. 9 Abiꞌ rayagbee
ree guial ad baneet Dios ley guin par ree bén
naban xnejz niz lojman, baneeman ley guin par
tëd ree bejn casti, bén naban ree ziꞌctzi na ̱j xixgab
reeman, bén ad ruzoobt ree diidx, bén ad yuꞌguijct
ree Dios, bén rüjn ree dol, bén ad rajpt ree Dios
respejt, bén ad rüjnt ree naguiejn guiën reeman
Dios, bén rugüjt xdad xniaa, në par gra ree bén
rugüjt bejn, 10 rüjn tëën sirv par xcasti ree bén
zaꞌnë xinguiaaw o béngunaa ren, par ree xin ru-
ladx lasaꞌ xinguiaaw gajc o béngunaa ruladx lasaꞌ
béngunaa gajc, në par ree bén rban bejn ree par
gutoꞌ reeman laa reeman ziꞌc mojs, nëtëë par ree
bén rusquieenë reebén ruzaꞌtDiospar sudxiꞌchnë
xguialrusquiee reeman në par gra ree bén rüjn
xcontr ni na ̱j diidxli. 11Diidxli guie ree na ̱j ni zëëd
ree loj xtiidxzaꞌcdxoon Jesucrist. Dux Dad ree
Dios, bén rayal respejt, laaman na̱j bén basaꞌnnë
naj diidx guin ree din gatiechan laa reen.

Xhienaag baya Dios Pab
12 Quixtëë Dad Jesucrist laaman cayagnë naj,

rajp tëëman naj confianz abiꞌ bacaabeeman naj
par gatiechan xtiidxaman, 13 majsi yaloj gunen
laaman diidxguijdx abiꞌ guzunaalan bén rliladx
ree laaman din günan laa reeman ni mal abiꞌ dád
naya bennëꞌn laa reeman. Per Dios bayaman naj
guial adbigniaꞌtanni cayünandingadnaj chililadx
Jesucrist. 14 Abiꞌ dád benzaꞌc gojcaman con naj,

balüüman naj xhienaag chililadxan balüü tëëman
xhienaag guiënan Dad Jesucrist.

15 Diidxli ni ganin lëjt, rayal chililadx bejn:
guial Jesucrist biꞌt loj guidxliuj par güünman xtol
bejn perdon, abiꞌ loj gra ree bejn naj na̱j mazri
béndol. 16 Per majsi najn mazri béndol, baya Dios
naj abiꞌ gojp Jesucrist naj pacens din gagbee ree
bén chililadx xhienaag rajp Jesucrist pacens par
chililadx bejn xtiidxaman, abiꞌ zian gap reeman
guialnaban tiblayaa conDios. 17Zeel zianczi rayal
yayaꞌp reeman respejt yazaꞌt tëë reeman zagdxe
guial najman rey bén ad yuꞌt dxej guiët, abiꞌ rajpa-
man guialrniabee par tiblayaa guial tijbzi laaman
na ̱j Dios abiꞌ achut rajc ruguiaa laaman. Amén.

18Timoteo, parnaj lüjna ̱j ziꞌc daxiꞌnanzeel rnin
lüj been ziꞌc gunee reeman xcwentil diizd yaloj,
abiꞌ ziꞌc tijb suldadni rej lojwadijl ad guidxebil niz
loj ree bén zaꞌ ree contr xtiidx Dios. 19Guzudxiꞌch
loj ni rliladxil Jesucrist, been tëë ganaxzi ree xgab
zagdxe par güünl ziꞌc rayal. Din yuꞌ ree bejn guial
ad rüjnt reeman zian, yan ma banijt reeman ni
rliladx reeman Dios. 20 Zian ma guzajc ree Hime-
neo con Lejandr, zeel ma bayün laa reeman loj
satanás din gusiid reeman guial ad rayalt guiniee
reeman Dios diidguijdx.

2
Xhienaag cwedx guiniab bejn Dios

1 Yalojdoo ni rnin lojdi na ̱j guial cwedx guini-
abidi Dios, cwedx guiniabidi laaman por gra ree
bénguidxliuj, gudëëd tëëdi quixtëë lojman. 2 Rayal
yarejdx yanaab reeDios por ree reynë por gra ree

guxtis loj guidxliuj din chileꞌ yabajn ree zagdxe
gusnuu tëe yabajn ree ziꞌc rën Dios. 3Din laan na ̱j
ni zagdxe ni rayuladx tëë dux Dad ree Dios, bén
rüjn perdon dux tol ree, 4 bén rën guial gra bejn
gac perdon guidxin tëë dxej gagbee bejn xhie rën
guiëb xtiidxliman. 5 Din tijbzi laaman na ̱j Dios,
abiꞌ por tijbzi Jesucrist zileꞌ yayaꞌp ree nejz par
loj Dios guial biꞌtaman loj guidxliuj ziꞌcgajc tijb
bénguidxliuj. 6Güjtaman loj crüjz persi gudijxaman
por xtol gra ree bénguidxliuj, zian naj ni balüü
Dios bejn chi bidxin dxej bacaabeeman gac zian.
7 Zeel bacaabeeman naj gacan xi apóstol Jesucrist
din gatiechan xtiidxaman, në par gusidan bén ad
najt ree bén Israel conin na ̱j diidxli, xhie tëë naag
chililadx reeman Jesucrist, walin ad rusquieetan.

8 Yan rënan guial guidibczi cwedx guiniab ree
xinguiaaw Dios, guilies yaa reex con guidib lux-
doo reex sin dol, sin guialrdxeꞌch në sin wadijl.
9 Rën tëën guial ree béngunaa su reeman ziꞌc
rayal, ad tëdlaj suchaaw reeman con or, në ree
perl në ree vistid zagdxe o guial tëdlaj güünchaaw
guidxguijc reeman. 10 Din mazri zagdxe güün
reemanni na ̱j zagdxe, ziꞌc rayal güün ree béngunaa
ni ma zinal xnejz Dios. 11 Abiꞌ rayal gucaagdia-
jgzi reeman ache guiniee reeman chi rulüü ree
xinguiaaw xtiidx Dios. 12 Din ad zatiëëbtan guial
gulüü tijb béngunaa bejn ree chi radxaag lasaꞌ
reeman par gucaagdiajg reeman xtiidx Dios, ad
rayalt nabee béngunaa xinguiaaw, rayal gucaagdi-
ajgzaman. 13 Din Dios, yaloj Adán beenchaawa-
man, dxelri Eva. 14DinadAdántbasquiee reeman,
yaloj Evabasquiee reeman, abiꞌpor guialrusquiee

guin beenman dol. 15 Per zajc gac béngunaa per-
don, bal güün xchiinman zagdxe guial najmanna,
bal gusnuuchililadxamanDios, guiënmanbejn ree
guiban tëëman xnejz.

3
Xhienaag guiban ree bén rniabee

1Golbadxeꞌguijcdadiidxan: Bal chubén rëngap
guialrniabee loj gra ree bén rliladx Jesucrist par
gulüüman laa reemanxnejzDios, zagdxequi na ̱j ni
rënman güünman. 2Per bén rajp guialrniabee guin
rayal güünman ziꞌc rayal chitëë chu guinieeguijdx
laaman. Rayal chuꞌ tijbzi lacheelaman, guiban-
manzagdxe chuꞌ tëë xquiarguiejnmandin gap ree
bejn laaman respejt. Gacaman benzaꞌc con ree
bén rdxin lidxaman, gac tëëman tijbbén rigniaꞌpar
gulüüman bejn ree. 3 Ad rayalt gacaman benguꞌ,
niꞌqui bén rguiil wadijl ad rayal tëët yaguiilaman
mod par tiaꞌman xmilia ree bejn, rayal gacaman
benzaꞌc con chutëëz, gac tëëman bénnaxanladx ad
zazëëbladx tëëtamanmilia. 4Rayal nabee lidxaman
ziꞌc rayaldingulüüreexiꞌnmanxhienaaggapreex
respejt guzoob tëë reex diidx. 5 Din bal id rajc
rniabee lidxaman, ¿xhieza naag nabeeman bén
rliladx ree Jesucrist? 6 Zeel tijb bén qui guzulojri
rliladx Jesucrist, ad rayalt nabeeman loj ree bén
marliladx chitëë guilies xvalor gajcamanabiꞌyay-
alaman lasaꞌ casti ni bayal xindxab. 7 Bén rajp
guialrniabee guin xt ree bén ad rliladxt Jesucrist
rayal güünbee laaman guial najcaman benzaꞌc
chitëë yayaꞌnxtuman abiꞌ güün xindxab laaman
gan.

Ni güün ree bén rüjn yudar bén rniabee ree
8Yan ziangajc ree bénma cwabee par güün ree-

man yudar bén rniabee ree, rayal güün reeman
ziꞌc rayal din gap ree bejn laa reeman respejt,
güün cumplid xtiidx reeman, ad guiëꞌ tëë ree-
man, ad yaguiil tëë reeman mod par tiaꞌ reeman
xmilia ree bejn. 9 Con xgabzaꞌc chinal reeman
ni ma balüü Dios dunuj ree. 10 Zeel yalojxgaj
rayal gac reeman prueb abiꞌ bal id xhie xfalt
reeman, dxel ma zileꞌ guzuj bejn laa reeman din
güün reeman yudar bén rniabee ree. 11 Ziangajc
ree béngunaa ni ma cwabee par güün reeman yu-
dar, rayal güün reeman ziꞌc rayal din gap bejn
laa reeman respejt ad zaneeguijdxt reeman bejn,
rayal guiban reeman zagdxe abiꞌ güün cumplid
xtiidx reeman. 12Abiꞌ ree xinguiaaw cwabee guin
par güün reex yudar bén rniabee loj ree xbejn
Cristo, tijbzi lacheel reex rayal chuꞌ, nabee tëë lidx
reex con xiꞌn reex ziꞌc rayal. 13 Din bén rüjn ree
sirv ziꞌc rayal ad respejtzi rajp bejn laa reeman,
sin guialrdxeb ma zileꞌ guiëb reeman xhienaag
rliladx reeman Jesucrist.

Naroob na ̱j bén raliduladx ree
14Gagnë Dios chileꞌ guialan guidganan lüj. Per

cucan guiꞌch guie, 15 din bal gaglaan ma ragbeel
xhienaag guiban bejn delant loj los demasri ree
xbejn Dios, bénma na̱j ree xbejn Dios naban, abiꞌ
zaꞌdxiꞌch reeman rulüü tëë reeman xtiidxliman.
16 Dunuj ree rayagbee guial dád bén naroob naj-
man, bén raliduladx ree:
Biꞌtaman loj guidxliuj ziꞌc tijb bénguidxliuj,
rëb xSprijt Dios guial laaman na ̱j bén naya

abiꞌ baguiaa ree anjl laaman biꞌtaman loj
guidxliuj.

Breꞌch xtiidxaman loj ree bén ad najt bén Israel,
guidibczi bililadx bejn laaman abiꞌ
bacaꞌ Dios laaman xanyabaa.

4
Bén rusaꞌn ree guialrliladx reeman Jesucrist

1 Ma bagojnchaaw xSprijt Dios guial zëëd ree
dxej ni yuꞌ ree bejn gusaꞌn guialrliladx ree-
man Jesucrist, mazri guidxgaꞌ reeman xtiidx ree
bénrusquieenë gra reeni zëëdpor xindxab. 2Mazri
guidxgaꞌ reeman bénrusquiee ree, bén wed rüjnz
ree, bénachetri ree rzajc guial rüjn reemandoldin
ma nayaꞌ reeman zian. 3 Guiëb reeman guial ad
najt guial guxhliaa ree bejn ad zajw tëët reeman
graloj. Per Dios badxeꞌ graloj guialraw par gaw
ree bén rliladx laaman, bén ma ragbee ree conin
na ̱j diidxli abiꞌ gudëëd reeman quixtëe lojman.
4Din gra ni badxeꞌ Dios na ̱j zagdxe, achet ni rayal
cwexuu bejn tiaꞌman bal gudëëman quixtëë chi
cayawaman laan. 5 Din chi rarejdx ranaab ree
Dios con xtiidxaman rüjnleꞌman guijc ni yadaaw
ree.

Bén rüjn sirv zagdxe loj Jesucrist
6 Zeel bal rulüül bén rliladx ree Jesucrist ziꞌc

ma rnin, dxel cayüjnquil sirv Jesucrist ziꞌc rayal,
abiꞌ zian gusnuu gusiidil mazri guial loj ni ma
rajquil xcwent guialrliladx guin në ree diidxzaꞌc
ni zinalil. 7 Per ad guidxgaꞌl ni rbëëguijc ree bejn,
ni ad najt ree diidxli por Dios, mejorli basnuu
basiid sudxiꞌchil guibanl ziꞌc rën Dios. 8 Zagdxe

na ̱j par güün bejn graloj ejercijs par gacaman gojl,
per loj gra xhietëëznin mazri lasajc guiban bejn
ziꞌc rën Dios. Din ad lojtzi guidxliuj guie güün sirv
guial nabanbejn ziꞌc rënDios, nëgajcxanyabaa lod
gap bejn guialnaban tiblayaa. 9Dunuj ree rayag-
bee guial ni diidxli na̱j ree diidx guie, abiꞌ rayal
chililadx gra bejn laan. 10 Zeel majsi cayzaꞌcan ni
cayzaꞌcan, per cayguieenan ni cayguieenan guial
raliduladxanDios naban, bénnaban par güünman
yudar gra ree bejn, per mazri bén rliladx ree
laaman.

11 Zian rayal gusiidil bejn ree güjdx tëë loj
reeman din güün reeman zian. 12 Gojp cudad
chitëë guiëb ree bejn guial achet sirv lüj guial
ad wayajctil bengol. Mejorli been naguiejn din
gaquil tijb ejempl par ree bén rliladx Jesucrist, ziꞌc
xhienaag rül diidx, ziꞌc nabanl, ziꞌc rënl ben ren
ree, ziꞌc rliladxil Dios nëtëë por ree xixgabzaꞌquil.
13 Laꞌtgaj guialan, basnuu biil xtiidx Dios loj ree
bejn, guneenë reeman balüü tëë reeman xhie rën
guiëb xtiidx Dios. 14 Ad yayanladxil güünl ziꞌc
rayal güünl por quiarguiejn ni banee Dios lojl
chi badxiib yaa ree bengol guijquil chi gogbee
reeman guial lüj na ̱j bén gule Dios.

15Badxeꞌguijc diidx guie ree din gagbee gra ree
bejnguial cusnuuzëldelant. 16Gojp lüj conni rusi-
idil bejn ree. Guzujdxiꞌch loj ni ma ragbeel, zian
yabëë lüj gajc loj casti yabëë tëël bén cucaagdiajg
ree xtiidxil.

5
Xhienaag güün Timoteo con ree bén rliladx Jesu-

crist

1Adtilnël tijbbengol, badëëman consejwziꞌcgajc
xdadil, abiꞌ xin na ̱j ree xinguiag, badëë reex con-
sejw ziꞌcgajc bijchil. 2 Ziangajc béngunaa bengol
ree badëë reeman consejw ziꞌcgajc xniaal, abiꞌ
biinguiag ree, badëë reem consejw ziꞌcgajc bizanl
con xgabzaꞌc.

3 Bidxgaꞌ ree béngunaa bizëjb ni diidxli achut
rajp. 4Per bal tijb béngunaa bizëjb guin yuꞌ ree xiꞌn
o xiajg, dxel yaloj laa reex gusiid guidxgaꞌ xfamil,
güün reex yudar din yaguijx reex ni baslaa xdad
xniaa reex laa reex. Din zian na ̱j zagdxe, zian
tëë ruladx Dios. 5 Béngunaa na ̱j diidxli bén bizëjb,
bén ad rajptri chunin loj guidxliuj guie, tijbzi
Dios na ̱j bén yuꞌguijcaman güün laaman yudar
dxel ad rucwëëzt rbejdx rniabaman laaman dxej
guiaal. 6 Per tijb béngunaa bizëjb ni rüjn ni rëntzi,
laamanna ̱j ziꞌc tijb bengüt guial ad yuꞌguijctaman
Dios. 7 Bagojn gra ree diidx guie bén ma rliladx
ree Jesucrist chitëë chu guinieeguijdx laa reeman.
8 Din bén ad rüjnt yudar xcompniar, abiꞌ niꞌqui
xfamilaman bén zojb ree lidxaman ad rüjntaman
yudar, laaman ma basaꞌn ni rliladxaman abiꞌ pi-
orli najman guial loj ree bén ad rliladxt Jesucrist.

9 Ad tiaꞌl laj chutëëz béngunaa bizëjb par gac
reeman yudar, naabzi ree béngunaa bizëjb bénma
nadëd ree gayojn ijz abiꞌ ad guzunëtaman ben ren
laꞌtgaj naban lacheelaman. 10 Bal nünbee tëë ree
bejn laamanguial beenmanganax reeni rüjn sirv,
bal baslaa ree xiꞌnman ziꞌc rayal, bal badëë lidxa-
manbayaꞌnreebejnbal gojcamanbenzaꞌc con ree
bén rliladx Jesucrist bén bidxin ree lidxaman, bal
beenman yudar bén rzagdiaj ree, bal been tëëman

naguiejn beenman ganax ni zagdxe.
11 Per ad tiaꞌl laj ree béngunaa bizëjb benguiag

ree, din despuejs rën reeman guxhliaa reeman
abiꞌ ad rüjntri reeman ni rayal güün reeman por
Cristo guial rën reeman guxhliaa reeman stijb.
12Dxel rüjn reeman dol guial ad rüjntri reeman ni
ma been reeman compromis con Cristo. 13 Abiꞌ
tëë ree benguiag guin zë reeman yu yu, zianz rajc
reeman costumbr achetczi rüjn reeman. Abiꞌ ad
laatzan, rzuloj ruzaꞌt reeman bejn, ru reeman loj
xhietëëznin abiꞌ rniee reeman ni ad rayalt guiniee
reeman. 14 Zeel rënan guial bén na ̱j ree béngunaa
bizëjb benguiag, mejorli guxhliaa reeman stijb,
chuꞌ xiꞌn reeman nabee tëë lidx reeman ziꞌc rayal,
chitëë gudëëd reemanmod guinieeguijdx ree bén
ralen ree dunuj ree laa reeman. 15 Din yuꞌ ree
béngunaa bizëjbma guroꞌnladx reeman xnejz Dios
abiꞌma zinal reeman xnejz xindxab.

16Abiꞌ bal tijb bén rliladx Jesucrist na ̱j xfamila-
man tijbbénbayaꞌnbizëjb,dxel laamanrayal güün
yudar béngunaa bizëjb guin chitëë gacan mazri
carg par ree dux compniar ree bén rliladx ree Je-
sucrist. Zian güün reeman yudar béngunaa bizëjb
diidxli achutri rajp loj guidxliuj guie.

17 Bén rliladx ree Jesucrist rayal gap reeman
respejt bén rniabee laa reeman në ree bén rniee
rulüü tëë xtiidx Dios ziꞌc rayal, gudëë tëëdi loj
reeman gra ni ryaadx reeman. 18 Din loj xtiidx
Dios rëb: “Ad gudxeꞌdi guijxh roꞌ ree beguiꞌxh
laꞌtgaj cayüjn reeb dxiin”, rëb tëë loj xtiidx Dios:
“Rayal gax bén rüjn dxiin”.

19Adguidxgaꞌdi ni rudxiib ree bejn guijc tijb ree

bén rniabee ree bén rliladx Jesucrist, bal id yuꞌ
tioꞌp choon ree bejn rëb guial diidxli na ̱j ni rniee
reeman por laaman. 20 Per bal tijb bén ma caꞌ
guialrniabee rusnuurüjnmandol, rayal guinieenël
laaman delant loj gra reeman din guidxeb los
demazri reeman.

21 Yan por Dios, por Jesucrist në por ree anjl
ni ma gulejman, naj rni badxeꞌguijc been tëë ziꞌc
ma rnin ad cwel loj ree bejn, tiblojzi been con gra
reeman. 22Gojp cudad cwel tijb bén ni nabee din
ad ragbeetil bal yuꞌ ni mal cayüjnman, dxel güün
ree bejn xgab guial nëgajc lüj ruladx ni cayüjnman.
Gojp cudad graloj ree dol.

23 Në guial guiëꞌt guiëꞌt ragxuu lënl guial ad
nadaant lënl, ad rëꞌl nijs lagajzimejorli guꞌ tibdaꞌn
vin.

24 Yuꞌ reeman laa rguien gajc xhie dol cayüjn
reeman diizd chi gad reeman gudëëd cwent loj
Dios, per yuꞌ reeman ad rguient xhie dol cayüjn
reeman xt chi yadëëd reeman cwent loj Dios.
25Ziangajc yuꞌ ree bén ni laa rguien gajc ni zagdxe
ni cayüjn reeman, abiꞌ yuꞌ reeman niꞌquid rguient
ni zagdxe ni cayüjn reeman, per yuꞌ dxej gagbee
ree bejn laan.

6
1Gra reemojs rayal gap reeman respejt xpatron

reeman chitëë chu guiniee diidxguijdx contr Dios
o contr xtiidxaman ni caylüün. 2 Abiꞌ bal rliladx
patron guin Jesucrist dxel rayal gap reeman laa-
man mazri respejt guial nëman rliladx Jesucrist
ziꞌcgajc laa reeman. Abiꞌ tëë rayal güün xchiin
reeman ziꞌc rayal guial cayüjn reeman sirv tijb

xcompniar reemanbén rliladx Jesucrist compniar
ni rën reeman. Zian balüü ree bejn güjdx tëë loj
reeman din güün reeman zian.

Guialnazaꞌc ni na̱j diidxli
3Bal yuꞌ bén rulüü diidx ni ad najt ziꞌc xtiidxzaꞌc

Dad Jesucrist niꞌqui ziꞌc raliduladx ree Jesucrist ad
rulüütaman bejn ree, 4najzaman bendxal. Din ru-
ladxaman tildiidxaman abiꞌ niꞌquid xnejzt rniee-
man, dxel ni zëëd guialnadëdloj, guial rdxeꞌch,
guial rniee diidxguijdx abiꞌ ad rliladxtri lasaꞌ ree-
man, 5ad rucwëëzt rdil reeman por ree ni ad rüjnt
sirv ni yuꞌ guijc reeman guial ad ragbeet reeman
ni na̱j diidxli, dxel naladx reeman guial chililadx
reeman Jesucrist ma gac reeman ben rijcw. Bén
na ̱j ree zian, biquied loj reeman. 6Dad ben rijcw
na ̱j bejn chi ma rliladxaman Jesucrist, per bén zaꞌ
conform con ni rajptzaman. 7 Din achet budnëꞌ
ree loj guidxliuj ache tëët zajc yunëꞌ ree chi yayëjt
ree. 8Bal rayaꞌpreeni yadaawreenë lajdni yadojt
ree con laan rayal yayaꞌn ree conform. 9 Per ree
bén rzëëbladx gac reeman rijcw loj guidxliuj guie
ad rileꞌt sudxiꞌch reeman, laa rüjn gajc xindxab laa
reeman gan. Mazri rüjn reeman xgab ni ad rüjnt
sirv abiꞌ rüjn reeman ni ad rayalt güün reeman
ni rüjn persi rnijt reeman. 10 Din guial rzëëbladx
milia laanna ̱j xliuj granimal. Abiꞌyuꞌ reemanpor
guialrzëëbladx guin ma basaꞌn reeman ni rliladx
reeman Dios abiꞌ laagajc reeman cusagdiaj laa
reeman.

Ni rayal güün Timoteo
11 Per lüj Timoteo, xbejn Dios, briica loj ree ni

mal guin. Been naguiejn guibanl zagdxe, guibanl

ziꞌc rën Dios, bililadxaman, gojc bén naxanladx,
gojp pacens guyën tëë ree ben ren. 12 Been daꞌt
naguiejn guzudxiꞌch loj ni rliladxil xtiidx Jesu-
crist. Ad gusëëbil guialnaban ni na ̱j guialnaban
tiblayaa, din par zian gulejman lüj abiꞌ rëbil de-
lant loj zien ree bejn xhienaag rliladxil Jesucrist.
13Yan, por Dios bén razaladx guialnaban loj gra ni
yuꞌ loj guidxliuj në por Jesucrist bén ni gunee sin
guialrdxeb loj Poncio Pilato, naj rniabee lüj 14din
guzoobil diidx güünl ni rnin lojl, sin guial guchaal
xhienin chitëë guiëb ree bejn guial ad cayüjntil
xnejz. Zian been xt dxej ni guiꞌt Dad Jesucrist stijb.
15 Guiꞌtaman dxej ni nabee Dios guiꞌtaman, Dios
bén rayal respejt bén na̱j tijbzi Dios rajp tëëman
gra guialrniabee, bén na ̱j xrey ree rey naj tëëman
xDad ree dad. 16 Bén ni ad yuꞌt dxej guiët, Bén ni
zaꞌ lod mazri nayni lod achut zajc chibig. Niꞌqui
tijb bénguidxliuj ad waguiaat laaman ad zajc tëët
guguiaa bejn laaman. ¡Par laaman na̱j respejt në
guialrniabee par tiblayaa! Amén.

17 Bén na ̱j ree benrijcw loj guidxliuj guie, güjdx
loj reeman ad güün reeman benroꞌ ad cuꞌguijc tëë
reeman guial ni rajp reeman najn par tiblayaa,
dinguialnazaꞌcni rajpbejnyuꞌdxej yaran. Mejorli
cuꞌguijc reeman Dios bén naban din laaman raza-
ladx daꞌt dunuj ree graloj din chuꞌ du luxdoo ree
nix. 18 Güjdx loj reeman din güün reeman ni za-
gdxe, güün reemanzien reeni rüjn sirv, cuꞌ tëë lux-
doo reeman zagdxe güün reeman yudar bénprob
ree. 19Abiꞌ ziangutoꞌpreemanguialnazaꞌcni güün
laa reeman yudar loj ree dxej ni zëëd din yayal
reeman guialnaban tiblayaa xanyabaa.

Xconsejw Pab
20 Timoteo, badxeꞌguijc ni rayal güünl, Ad

guidxgaꞌl diidxdxuudx ree xcwent ree ni ad rüjnt
ree sirv, niꞌqui ree diidx rusquiee, niꞌqui ree diidx
ni rü ree bén ni naladx guial rajc daꞌt reeman
abiꞌza ad walit ni rajc reeman. 21Din yuꞌ ree bén
rüjn zian yan, abiꞌma basaꞌn reeman guialrliladx
reeman Dios.
Dios güünleꞌ lüj Timoteo. Amén.

